
Ishvaraproktam 1 Shivalinge Pushpapatrarpanopadesham

ઈશ્વરપ્રોક્તં ૧ શિવલિઙ્ગે  પુષ્પપત્રાર્પણોપદેશમ્

(શિવરહસ્યાન્તર્ગતે મહાદેવાખ્યે)

- શિવગૌરીસંવાદે -

ઈશ્વર ઉવાચ ।
પુષ્પૈરરણ્યસમ્ભૂતૈઃ પત્રૈર્વા ગિરિ સમ્ભવૈઃ॥ ૧॥
અપર્યુષિતનિશ્છિદ્રૈઃ પ્રોક્ષિતૈર્જન્તુવર્જિતૈઃ   ।
આત્મારામોદ્ભવૈર્વાપિ પુષ્પૈઃ સમ્પૂજયેચ્છિવમ્॥ ૨॥
પુષ્પં જાતિવિશેષેણ ભવેત્પુણ્યં તતોઽધિકમ્ ।
તપઃશીલગુણોપેતે પાત્રે વેદસ્ય પારગે॥ ૩॥
દત્વા સુવર્ણમયુતં યત્ફલં કુસુમે શુભે ।
દશદત્વા સુવર્ણાનિ યત્ફલં તદવાપ્નુયાત્॥ ૪॥
અર્કપુષ્પેઽપિ વૈકસ્મિઞ્છિવાય વિનિવેદિતે ।
એવં પુષ્પવિશેષેણ ફલં તસ્ય તતોઽધિકમ્॥ ૫॥
પુષ્પજાતિવિશેષેણ યથા સ્યાત્તન્નિબોધત ।
અર્કપુષ્પસહસ્ત્રેભ્યો બકપુષ્પં વિશિષ્યતે॥ ૬॥
બકપુષ્પસહસ્રેભ્યોવરધત્તૂરકં પરમ્ ।
ધત્તૂરકસહસ્રેભ્યો બૃહત્પુષ્પં વિશિષ્યતે॥ ૭॥
બૃહત્પુષ્પસહસ્રેભ્યઃ કરવીરં વિશિષ્યતે ।
કરવીરસહસ્રેભ્યઃ કુશપુષ્પં વિશિષ્યતે॥ ૮॥
કુશપુષ્પસહસ્રેભ્યઃ શમીપુષ્પં વિશિષ્યતે ।
શમીપુષ્પસહસ્રેભ્યઃ શ્રીમન્નીલોત્પલં વરમ્॥ ૯॥
સર્વેષામેવપુષ્પાણાં પ્રબલં નીલમુચ્યતે ।

નીલોત્પલસહસ્રેણ યો માલાં સમ્પ્રયચ્છતિ॥ ૧૦॥
અલાભે તુ સહસ્રાણાં તદર્ધાર્ધેન માલિકામ્ ।
શિવાય વિધિવદ્ભક્ત્યા તસ્ય પુણ્યફલં શ‍ૃણુ॥ ૧૧॥
કલ્પકોટિસહસ્રાણિ કલ્પકોટ્યયુતાનિ ચ ।
વસેચ્છિવપુરે શ્રીમાન્ શિવતુલ્યપરાક્રમઃ॥ ૧૨॥
શેષાણાં પુષ્પજાતીનાં યત્ફલં પરિકીર્તિતમ્   ।
તત્ફલસ્યાનુસારેણ શિવલોકે મહીયતે॥ ૧૩॥
શમ્યાશ્ચૈવ બૃહત્યાશ્ચ તુલ્યં કુસુમમુચ્યતે ।
કરવીરસમા જ્ઞેયા જાતી વિજયપાટલા॥ ૧૪॥
શ્વેતમન્દારકુસુમં સિતપદ્મસમં ભવેત્ ।
નાગચમ્પકપુન્નાગૌ ધુત્તૂરક સમૌ સ્મૃતૌ॥ ૧૫॥
કેતકી માગધા ચૈવ હ્યધિકા ચ મદન્તિકા ।
શિરીષ સર્જબન્ધૂક કુસુમાનિ વિવર્જયેત્॥ ૧૬॥
ગન્ધવન્ત્યપવિત્રાણિ યાનિ તાનિ વિવર્જયેત્ ।
ગન્ધહીનમપિ ગ્રાહ્યં પવિત્રં યત્કુશાદિકમ્॥ ૧૭॥
સાત્વિકં તદ્ધિ કુસુમમપવિત્રં તુ તામસમ્ ।
કનકાનિ કદમ્બાનિ રાત્રૌ દેયાનિ શઙ્કરે॥ ૧૮॥
દિવા શેષાણિ પુષ્પાણિ દિવા રાત્રૌ ચ મલ્લિકા ।
રાત્રૌ સ્વર્ણકદમ્બાનિ અર્ધરાત્રૌ ચ મલ્લિકા॥ ૧૯॥
પ્રહરં તિષ્ઠતે જાતી કરવીરમહર્નિશમ્   ।
કીટકેશાપવિદ્ધાનિ શીર્ણપર્યુષિતાનિ ચ॥ ૨૦॥
સ્વયં પતિતપુષ્પાણિ ત્યજેદ્ભૂપહતાનિ ચ ।
મુકુલૈર્નાર્ચયેદ્દેવમપક્વં ન નિવેદયેત્॥ ૨૧॥
અલાભે સતિ પુષ્પાણાં તત્પત્રાણિ નિવેદયેત્ ।
પત્રાણામપ્યલાભે તુ ફલાન્યપિ નિવેદયેત્॥ ૨૨॥
ફલાનામપ્યલાભે તુ તૃણગુલ્મૌષધીરપિ ।
ઓષધીનામભાવે તુ માનસં પ્રવરં શુભમ્॥ ૨૩॥

પ્રત્યેકમુક્તપુષ્પેષુ દશસૌવર્ણકં ફલમ્ ।
સ્રઙ્નિબન્ધેષુ  તેષ્વેવ દ્વિગુણં ફલમિષ્યતે॥ ૨૪॥
યઃ સુગન્ધૈર્મુક્તપુષ્પૈર્લિઙ્ગં    સમ્યક્પ્રપૂજયેત્ ।
માલાભિર્વા સુગન્ધાભિઃ સોઽનન્તફલમશ્નુતે॥ ૨૫॥
બિલ્વપત્રૈરખણ્ડૈર્યઃ સકૃલ્લિઙ્ગં   પ્રપૂજયેત્ ।
સર્વપાપવિનિર્મુક્તઃ શિવલોકે મહીયતે॥ ૨૬॥
ધુન્ધૂરકૈશ્ચ (ધત્તૂરકૈશ્ચ) યો લિઙ્ગં  સકૃત્પૂજયતે  (? ) નરઃ ।
સ ગોલક્ષફલં પ્રાપ્ય શિવલોકે મહીયતે॥ ૨૭॥
બૃહતીકુસુમૈર્ભક્ત્યા યો લિઙ્ગં  સકૃદર્ચયેત્ ।
ગવામયુતદાનસ્ય ફલં પ્રાપ્ય શિવં વ્રજેત્॥ ૨૮॥
મલ્લિકોત્પલપદ્માનિ જાતીપુન્નાગચમ્પકૈઃ ।
અશોકશ્વેતમન્દારકર્ણિકારસુમાનિ   ચ॥ ૨૯॥
કરવીરાર્કમન્દારાન્ શમીપાટલકેસરમ્ ।
કુશાપામાર્ગકુમુદ કદમ્બદ્રોણકાનિ ચ॥ ૩૦॥
સૌગન્ધિકાસમાનાગસિન્ધુશાફાલિકાર્જુનૈઃ  ।
તુલસીકર(ત)કાઙ્કોલનાગવઞ્જુલસમ્ભવૈઃ॥ ૩૧॥
નન્દ્યાવર્તેશ્ચ શમ્યાકતિલકં નવમલ્લિકા ।
મરુપુન્નાગદન્તી ચ માલતીકુટજાદયઃ॥ ૩૨॥
પુષ્પૈરેતૈર્યથાલાભં યો નરઃ પૂજયેચ્છિવમ્ ।
સ ચ યત્ફલમાપ્નોતિ તદેકાગ્રમનાઃ શ‍ૃણુ॥ ૩૩॥
સૂર્યકોટિપ્રતીકાશૈર્વિમાનૈઃ   સાર્વગામિકૈઃ ।
પુષ્પમાલ્યપરિક્ષિપ્તૈર્ગીતવાદિત્રનિઃસ્વનૈઃ॥ ૩૪॥
તન્ત્રીમધુરવાદ્યૈશ્ચ સ્વચ્છન્દગમનાલસૈઃ ।
રુદ્રકન્યાસમાકીર્ણૈર્દેવદાનવકિન્નરૈઃ॥ ૩૫॥
ચામરૈર્વીજ્યમાનશ્ચ સ્તૂયમાનઃ સુરાસુરૈઃ ।
ગચ્છેચ્છિવપદં દિવ્યં યત્ર વા રુચિરં ભવેત્॥ ૩૬॥
યસ્તૈર્વાપીહ કુસુમૈર્જલસ્થલરુહૈઃ શિવમ્ ।
અન્વહં પૂજયેદ્ભક્ત્યા શિવલોકે મહીયતે॥ ૩૭॥

શિવસ્યોપરિ યઃ કુર્યાત્સુખસત્પુષ્પમણ્ટપમ્ ।
શોભિતં પુષ્પમાલાભિરાપીડનપ્રલમ્બિનમ્॥ ૩૮॥
અત્યાશ્ચર્યમહાયાનૈદિવ્યપુષ્પોપશોભિતૈઃ ।
સર્વોપરિ ચરન્ શ્રીમાન્ ગચ્છેચ્છિવપુરં સુખી॥ ૩૯॥
અનેકાકાર વિન્યસ્તૈઃ સુગન્ધિ કુસુમૈર્ગૃહે ।
યઃ કુર્યાત્પર્વકાલેષુ વિચિત્રકુસુમોજ્જ્વલમ્॥ ૪૦॥
સ પુષ્પકવિમાનાનાં સહસ્ત્રૈઃ પરિવારિતઃ ।
દિવ્યસ્ત્રીસુખસમ્ભોગક્રીડારતિસમન્વિતઃ॥ ૪૧॥
અક્ષયં મોદતે કાલમચિરાત્ (અવાપ્ય) શિવમન્દિરમ્ ।
શિવાદિસર્વલોકેષુ યત્રેષ્ટં તત્ર યાતિ સઃ॥ ૪૨॥
પૂજાસુ ભક્તિવિન્યાસવદ(ચ)નાદિષુ સર્વદા ।
ફલમેવ સમાસેન દાતુર્વિત્તાનુસારતઃ  ॥ ૪૩॥
ફલમિષ્ટં સમાપ્નોતિ લિઙ્ગં  સમ્પૂજયન્નરઃ ।
શિવવત્ સસુપુત્રાદ્યાનન્દવાન્ મોદતે ચિરમ્॥ ૪૪॥
લિઙ્ગવેદી  ભવેદ્દેદી લિઙ્ગં  સાક્ષાન્મહેશ્વરઃ । (લિઙ્ગવેદી  મહાદેવી)
તયોઃ સમ્પૂજનં ભક્ત્યા દેવિ દેવશ્ચ પૂજિતૌ॥ ૪૫॥
સ્વયમુત્પાદ્ય પુષ્પાણિ યઃ શિવં પૂજયેત્સદા ।
તાનિ સાક્ષાત્ પ્રગૃહ્ણતિ તદ્ભક્ત્યા સતતં શિવઃ॥ ૪૬॥
યઃ કુર્યાત્તુ શિવારામમામ્રબિલ્વાદિશોભિતમ્ ।
જાતીવિજયરાજાબ્જકરવીરાર્કકુબ્જકૈઃ॥ ૪૭॥
પુન્નાગવકુલૈશ્ચૈવ અશોકોત્પલચમ્પકૈઃ ।
કદલીયૂપહોમાદ્યૈસ્તસ્ય પુણ્ય ફલં શ‍ૃણુ॥ ૪૮॥
યાવત્તત્પત્રકુસુમબીજમૂલફલાનિ ચ ।
તાવદ્વર્ષસહસ્રેણ રુદ્રલોકે મહીયતે॥ ૪૯॥
ન પર્યુષિતદોષોઽસ્તિ બિલ્વપત્રસ્ય શઙ્કરિ ।
બિલ્વાનાં ચૂર્ણમપિ વા પાતયેલ્લિઙ્ગમૂર્ધનિ ॥ ૫૦॥
નાબિલ્વં પૂજયેલ્લિઙ્ગમન્યૈસ્તન્નામતો  યજેત્ ।

ઈશ્વરપ્રોક્તં ૧ શિવલિઙ્ગે  પુષ્પપત્રાર્પણોપદેશમ્

અપામાર્ગૌર્દર્ભપત્રૈઃ પૂજ્ય વેતસસમ્ભવૈઃ॥ ૫૧॥
અહર્નિશં   કૃતૈઃ પાપૈર્મુચ્યતે નાત્ર સંશયઃ ।
પત્રેષુ બિલ્વપત્રં સ્યાત્ પુષ્પે નીલોત્પલં પ્રિયમ્॥ ૫૨॥
તત્તત્કાલભવં ચાન્યત્પ્રિયં મે પરમેશ્વરિ ।
પ્રહરં તિષ્ઠતે જાતી કરવીરમહર્નિશમ્  ॥ ॥ ૫૩॥
તુલસ્યાં બિલ્વપત્રેષુ સર્વેષુ જલજેષુ ચ ।
ન પર્યુષિતદોષોઽસ્તિ બિલ્વં સ્યાદ્વર્ષમીશ્વરિ॥ ૫૪॥
પદ્મં પઞ્ચદિનાત્ત્યાજ્યં શેષં પર્યુષિતં દિનાત્ ।
એભિર્યઃ પુષ્પલક્ષૈર્માં સમભ્યર્ચ્યૈવ મુક્તિભાક્ ॥ ૫૫॥
તસ્યાહં મુક્તિદં જ્ઞાનં પ્રયચ્છામ્યેવ શઙ્કરિ ।
॥ ઇતિ શિવરહસ્યાન્તર્ગતે ઈશ્વરપ્રોક્તં શિવલિઙ્ગે  પુષ્પપત્રાર્પણોપદેશં ૧ સમ્પૂર્ણમ્॥
- ॥ શ્રીશિવરહસ્યમ્ । મહાદેવાખ્યઃ એકાદશમાંશઃ । અધ્યાયઃ ૯ પુષ્પાધ્યાયઃ । ૧-૫૬.૧॥

- .. shrIshivarahasyam . mahAdevAkhyaH ekAdashamAMshaH . adhyAyaH 9

puShpAdhyAyaH . 1-56.1..

Notes:

Śiva શિવ delivers Upadeśa ઉપદેશ to Devī દેવી about the various flowers i.e. Puśpa પુષ્પ and

Leaves i.e. Patra પત્ર etc. to be used for offering to Śivaliṅga શિવલિઙ્ગ .

